
Ушбу мақолада рақамли иқтисодиёт тушунчасининг мазмуни ва моҳияти, 

унга оид таҳлилий маълумотлар, илмий ёндашувлар ҳақида сўз юриталади.  

Таянч сўз ва иборалар: рақамли иқтисодиёт, ахборот-коммуникацион 

технологиялар, электрон бизнес, электрон тижорат, рақамли технология, 

рақамли трансформация, иқтисодиётни рақамлаштириш, рақамли махсулот ва 

б.қ.лар. 

В данной статье говорится о содержании и сущности понятия цифровой 

экономики, аналитических данных и связанных с ней научных подходах. 

Ключевые слова: цифровая экономика, информационно-

коммуникационные технологии, электронный бизнес, электронная коммерция, 

цифровые технологии, цифровая трансформация, цифровизация экономики и 

т.д. 

This article talks about the content and essence of the concept of digital economy, 

analytical data and scientific approaches related to it. 

digitalization of the economy, digital products and services. 

 

Рақамли иқтисодиёт – бу иқтисодий, ижтимоий ва маданий алоқаларни 

рақамли технологияларни қўллаш асосида амалга ошириш тизимидир. Баъзида у 

интернет иқтисодиёти, янги иқтисодиёт ёки веб-иқтисодиёт деган терминлар 

билан ҳам ифодаланади. 

1995 йилда америкалик дастурчи Николас Негропонте “рақамли 

иқтисодиёт” терминини амалиётга киритди. Ҳозирда бу истилоҳни бутун 

дунёдаги сиёсатчилар, иқтисодчилар, журналистлар, тадбиркорлар – деярли 

барча қўлламоқда. 2016 йилда Бутунжаҳон банки дунёдаги рақамли 

иқтисодиётнинг аҳволи ҳақида илк марта маъруза эълон қилди. 

Рақамли иқтисодиёт – бу нолдан бошлаб яратилиши лозим бўлган 

қандайдир бошқача иқтисодиёт эмас. Бу янги технологиялар, платформалар ва 

бизнес моделлари яратиш ва уларни кундалик ҳаётга жорий этиш орқали мавжуд 

иқтисодиётни янгича тизимга кўчириш деганидир. Белгилари: 

- юқори даражада автоматлаштирилганлик; 

- электрон ҳужжат алмашинуви; 

- бухгалтерлик ва бошқарув тизимларининг электрон интеграциялашуви; 

- маълумотлар электрон базалари; 

- CRM (мижозлар билан ўзаро муносабат тизими) мавжудлиги; 

- корпоратив тармоқлар. 

Қулайликлари: 

1. Тўловлар учун харажатлар камаяди (масалан, банкка бориш учун йўлкира 

ва бошқа ресурслар тежалади). 

2. Товарлар ва хизматлар ҳақида кўпроқ ва тезроқ маълумот олинади. 

3. Рақамли дунёдаги товар ва хизматларнинг жаҳон бозорига чиқиш 

имкониятлари катта. 

4. Фидбек (истеъмолчи фикри)ни тез олиш ҳисобига товар ва хизматлар 

жадал такомиллаштирилади. 

5. Тезроқ, сифатлироқ, қулайроқ. 

Масалан. Рақамли платформаларнинг ривожланиш соҳасидаги ёрқин 

мисоллардан бири сифатида “Алибаба” электрон савдо тизимига эга 

бўлган Хитой компаниясини келтириб ўтиш мумкин. Ундан фойдаланиш 

тажрибаси шуни кўрсатадики, маълумотлар тўплаш жараёнида иқтисодиётнинг 

турли секторларига экспансия учун ўта рақобатли устунликлар яратилади. 

“Алибаба” бу – оддийгина рақамли платформа эмас, балки платформалар 

экотизимидир. 

Рақамли иқтисодиёт инсонларнинг турмуш даражасини сезиларли даражада 

оширади, бу унинг асосий фойдасидир. Рақамли иқтисодиёт коррупция ва “қора 

иқтисодиёт”нинг асосий кушандасидир. Чунки, рақамлар ҳамма нарсани 

муҳрлайди, хотирада сақлайди, керак пайтда маълумотларни тез тақдим этади. 

Бундай шароитда бирон маълумотни яшириш, яширин битимлар тузиш, у ёки бу 

фаолият ҳақида тўлиқ ахборот бермасликнинг иложи йўқ, компьютер ҳаммасини 

намоён қилиб қўяди.  

Маълумотлар кўплиги ва тизимлилиги ёлғон ва қинғир ишларга йўл 

бермайди, чунки тизимни алдаш имконсиз. Натижада “ифлос пулларни” ювиш, 

маблағларни ўғирлаш, самарасиз ва мақсадсиз сарфлаш, ошириб ё яшириб 

кўрсатиш имкони қолмайди. Бу эса иқтисодиётга легал маблағлар оқимини 

оширади, солиқлар ўз вақтида ва тўғри тўланади, бюджет тақсимоти очиқ 

бўлади, ижтимоий соҳага йўналтирилган маблағлар ўғирланмайди, мактаблар, 

касалхоналар, йўлларга ажратилган пуллар тўлиқ етиб боради ва ҳоказо. 

Давлатнинг рақамли иқтисодиётни ривожлантириш йўлини танлаганлиги 

ахборот технологиялари соҳасида ва умуман, электрон ҳужжатлар айланмаси 

соҳасида янги йўналишлар очиб беради. “Рақамли технологиялар” томон 

бурилишга бутун жаҳон интернет тармоғи ва сифатли алоқанинг ривожланиши 

сабабчи бўлди. 

Таъкидлаш жоизки, бугунги кунда фойдаланувчилар озиқ-овқат 

маҳсулотларига буюртма бериш учун Телеграм ботларидан фаол 

фойдаланмоқдалар. Шунингдек, турли интернет дўконлар, электрон тўлов 

тизимлари ҳам фаол ривожланиб бормоқда. Демак, фуқароларимиз электрон 

битимларни амалга оширишга ишоняптилар. Фақат ҳозирги кунгача 

фойдаланувчилар катта харажатлар талаб қилмайдиган кичик битимларни 

амалга оширмоқдалар, ўртача харид ҳажмини оширишга эса унчалик тайёр 

эмаслар.  

Эндиги масала ўртача ва йирик иқтисодий битимлар ва молиявий 

операцияларни рақамли технологиялар орқали амалга оширишни 

ривожлантиришдан иборат. 

Бугунги кунда иқтисодиётнинг АКТдан тизимли фойдаланишга асосланган 

жараёнлари тезлик билан жадаллашмокда. Рақамли иқтисодиёт муайян мамлакат 

учун рақамли экотизим ривожланишининг давоми ҳамда давлат ва аҳолини 

қамраб олган инновацион иқтисодиётни шакллантириш имкониятига 

айланмоқда. 

Рақамли иқтисодиёт фақатгина янги рақамли технологиялар бўлиб 

қолмасдан, бизнес юритишнинг анъанавий қоидаларидаги ва иқтисодий 

қонуниятлардаги жиддий ўзгаришларни ҳам ўз ичига олади. Рақамли 

технологиялар атамаси билан умумлаштирилган глобал алоқа тармоқлари, 

шахсий компьютерлар, электрон маҳсулотлар ва хизматларнинг пайдо бўлиши 

ва кенгайиши иқтисодиётда жойлашув, қиймат, сифат, рақобат, талаб, ишлаб 

чиқарувчилар ва истеъмолчилар ҳаракатлари, маркетинг каби тушунчаларнинг 

мазмуни ва моҳиятини сезиларли даражада ўзгартиради. 

Бугунги кунда рақамли технологиялар замонавий жамият ҳаётининг барча 

соҳаларига фаол кириб бормоқда. Иқтисодиётни рақамлаштириш глобал 

иқтисодиётда иқтисодий ўсишнинг омилига айланмоқда. Республикамизда 

иқтисодиёт тармоқларининг  рақамли ривожланишини таъминлаш, шу жумладан 

электрон давлат хизматларини кўрсатиш механизмларини янада 

такомиллаштириш мақсадида "Рақамли Ўзбекистан — 2030" стратегияси ишлаб 

чиқилди. Уни амалга ошириш ва кўзланган мақсадларга эришишни таъминлаш 

таҳлилий ва илмий-услубий ўзгаришларни талаб қилади. Бундай ўзгаришлар эса 

рақамли иқтисодиётнинг мазмуни ва моҳияти хусусиятлари ҳақида назарий 

билимларга эга бўлишни тақозо этади.  

Айрим олимлар таъкидлашича, рақамли иқтисодиёт концепциясининг 

шаклланиши америкалик олим Н.Негропонтега тааллуқли. Унинг фикрича, 

рақамли иқтисодиёт рақамли маҳсулотларнинг физик вазнга эга эмаслиги ва 

уларнинг ҳажми ахборот ўлчами билан алмаштирилганлиги каби афзалликларга 

эга. 

Рақамли иқтисодиёт тушунчаси биринчи бўлиб 1994 йилда канадалик олим 

Дон Тапскоттнинг "Ракамли иктисодиёт: тармоклашган интеллект шароитидаги 

истиқболлар ва хавфлар" номли китобида келтирилган. У биринчи бўлиб, янги 

технологиялар ва рақамли бизнес стратегиялари қандай қилиб бизнес 

жараёнларини ўзгартириш билан биргаликда турли маҳсулот ва хизматларни 

ишлаб чиқариш усули бўлишини аниқлади. 

Рақамлаштиришнинг энг муҳим натижаларидан бири сифатида муаллиф 

фирманинг институционал назариясига асосланиб, транзакция ҳаражатларининг, 

жумладан, маълумот излаш ва шартнома тузиш харажатларининг камайиши ва 

натижада мол етказиб берувчи билан истеъмолчи ўртасида воситачиларсиз 

тўғридан-тўғри алоқалар ўрнатиладиган бизнеснинг янги шаклларининг пайдо 

бўлиш имкониятларини кўрсатади. 

Рақамли иқтисодиётни ўрганишга қаратилган ишлар кўп бўлишига 

қарамасдан, унинг ижтимоий-иқтисодий тизим сифатида ўзида нимани ифода 

этиши тўғрисида умумий концепция йўқ. Бир қатор илмий ишларда унинг 

рақамли технологияларга асосланган иқтисодиёт сифатида тавсифланувчи турли 

вариантлардаги таърифлари мавжуд.  

Н.Лейннинг фикрича, рақамли иқтисодиёт -бу интернет тармоғидаги 

компьютер ва коммуникацион технологияларнинг яқинлашуви ҳамда электрон 

тижоратнинг ривожланишини ва ташкилий тузилмалардаги ўзгаришларни 

рағбатлантирувчи ахборот ва технологиялар оқимидир. 

М.Роузнинг фикрича, рақамли иқтисодиёт - бу ахборот-коммуникацион 

технологиялар ҳисобига амалга ошириладиган иқтисодий фаолият тармоғидир. 

Соддароқ қилиб, ушбу тушунчани рақамли технологияларга асосланган 

иқтисодиёт деб айтиш мумкин.  

Т.А. Гасанов фикрича, рақамли иқтисодиёт деганда етакчи илмий ютуқлар 

ва илғор технологияларга асосланган иқтисодиётдаги институционал 

категориялар тизими бўлиб, унинг амал қилиши ялпи ишлаб чиқариш 

самарадорлигини оширишга, аҳоли турмуш даражаси ва сифатини яхшилаш 

мақсадида иқтисодий ўсиш суръатларини сақлаб туришга қаратилади. Рақамли 

иқтисодиёт институционал иқтисодиётнинг трансформациялашуви бўлиб, ушбу 

жараёнда миллий бойлик ҳажмини кенгайтириш, аҳоли турмуш даражасини 

ошириш ва мамлакатнинг иқтисодий хавфсизлигини мустаҳкамлаш 

мақсадларида миллий иқтисодиётни инновацион ривожлантириш учун рақамли 

технологиялардан ҳар томонлама ва тизимли фойдаланилади. 

В.М. Бондаренконинг фикрига кўра, рақамли иқтисодиёт - бу тўртинчи 

саноат инқилоби технологияларига мос келадиган иқтисодий муносабатлар 

моделининг яхлит, тизимли ва комплекс муаммосидир, яъни XXI асрнинг 

рақамли технологиялари ва бошқа юқори технологиялари рақамли 

иқтисодиётнинг шаклланиши, ривожланиши ва амалга оширилишида объектив 

қўйилган мақсадларга эришишни таъминлаши зарур. 

Е.П.Бойко рақамли иқтисодиётни рақамли технологияларга асосланган 

фаолият шакллари мажмуаси, шунингдек рақамли технологияларнинг 

ишлашини таъминлайдиган инфратузилма сифатида тушунишларини ва бу 

ўринда рақамли технологиялар деганда рақамли тизимлар асосида ахборотни 

яратиш, йиғиш, қайта ишлаш ва узатиш технологияларини тушуниш 

зарурлигини таъкидлайди.  

Юқорида кўриб чиқилган ёндашувлар билан бир қаторда, рақамли 

иқтисодиётни саноат, агросаноат мажмуаси ва қурилишни ривожлантира олувчи 

илмий қарашлар ҳам мавжуд. Бу борада В.Г. Буданов ва бошқалар рақамли 

иқтисодиётнинг мазмун ва моҳиятини тушунтириш мақсадида "гибрид олам" 

тушунчасини киритишган. Уларнинг фикрича, ракамли иқтисодиёт - бу гибрид 

олам шароитида мавжуд бўладиган иқтисодиётдир. 

Республикамизда рақамли иқтисодиёт ва уни ривожлантиришга қаратилган 

илмий ва услубий нашрлар мавжуд ва бу жараён асосан мамлакатимизда 2018 

йилда рақамли иқтисодиёт ва электрон хукуматни шакллантириш ва 

ривожлантириш тўғрисидаги Президент қарорлари ва фармонлари қабул 

қилинганидан сўнг жадаллашди. 

Иқтисодчи олим С.С.Гулямов рақамли иқтисодиётни жараёнларни таҳлил 

қилиш натижаларидан фойдаланиш ва маълумотларни қайта ишлаш асосида 

турли ишлаб чиқаришлар, технологиялар, товарларни саклаш, сотиш ва етказиб 

бериш самарадорлигини оширишга имкон берадиган ва рақамли кўринишдаги 

маълумотлар асосий ишлаб чиқариш омили деб саналган хўжалик фаолиятидир 

деб айтишади.  

Профессор Н.Х.Жумаевнинг фикрича, рақамли иқтисодиёт деганда  

рақамли коммуникациялар, IT ёрдамида олиб бориладиган иқтисодиёт 

тушунилади. О.М.Умаровнинг фикрича, рақамли иқтисодиёт алоҳида фаолият 

турини эмас, балки ишбилармонлик, саноат объектлари, хизматларда ахборот 

технологияларидан фаол фойдаланишни англатади. Ракамли иқтисодиёт - бу 

ишлаб чиқариш комплекси инсонлар учун қулайликларни таъминлайдиган 

маҳсулот ва хизматларни яратадиган виртуал муҳит бўлиб, рақамли 

технологиялардан фойдаланган ҳолда иқтисодий ишлаб чиқариш тизимидир. 

Шунингдек, рақамли иқтисод расмийлаштирилиши мумкин бўлган барча 

нарсани қамраб олиши мумкин.  

Хулоса қилиб шуни таъкидлаш мумкинки, рақамли иқтисодиёт шунчаки 

рақамли маҳсулот бўйича иқтисодий фаолиятнинг  тармоғи бўлиб қолмасдан, 

рақамли жараёнларга интеграциялашган мижозлар эҳтиёжларини қондиришни 

кенгайтириш учун ахборот тармоқларидан фойдаланган ҳолда бозорларда 

инновацион ҳамкорликни ривожлантириш, рақамли қарорлар қабул қилиш 

асосида маҳсулотларни технологик такомиллаштириш, бизнес жараёнлари ва 

корхонани бошқарувининг ташкилий шаклларини рақамли қайта ташкил этиш 

ҳисобига фаолият самарадорлигининг ошишига эришиладиган иқтисодиётдир. 

